
10 Maart Lukas 11:1-4 

Hoe ons moet bid 
Op die vraag van die dissipel antwoord Jesus: "Wanneer julle bid, sê 
dan: Vader, laat u Naam geheilig word..." Dié Naam verteenwoordig God 
in sy Wese, soos Hy Hom geopenbaar het in die werk van skepping en 
verlossing. 

Laat U koninkryk kom. Regeer ons so deur u Woord en Gees dat ons 
hoe langer hoe meer ons aan U onderwerp; bewaar en vermeerder u 
kerk; vernietig die werke van die duiwel. 

Gee ons elke dag ons daaglikse brood. Ons behoeftes bly konstant, 
voorsien in U genade elke dag die nodige. 

En vergewe ons ons sondes, want ons vergewe ook elkeen wat teen 
ons oortree. Die Here vergewe nie omdat ons vergewe het nie, want sy 
vergiffenis is reeds in Christus gegee. 'n Onvergewensgesinde hart kan 
nooit God se vergiffenis aanvaar nie. 

En laat ons nie in versoeking kom nie. Wil in U groot genade tog nie 
toelaat dat ons in geleenthede kom waar die sonde vir ons tot struikeling 
sal wees nie. 

In Efes. 5 word gelowiges gewaarsku: "Wees baie versigtig hoe julle 
lewe... want ons lewe in 'n goddelose tyd." 

Ook die Christene van Tessalonika word opgeroep in II Tes. 1:11: "Mag 
ons God julle waardig maak vir die lewe waartoe Hy julle geroep het, en 
mag Hy deur sy krag julle liefde vir die goeie en die werk van die geloof 
volkome maak.: 

As ons werklik deur ons Here Jesus geleer is, sal ons die rykdom van 
die gebed altyd ervaar. 

Jesus Christus sê vir sy dissipels en alle gelowiges: "Wanneer julle bid, 
sê dan: Vader..." 

Sing Skrifberyming 28:2-4 Ds. J. Kits (Carolina) 


